
              «Рухани адамгершілік – міне, мектептің ақиқаты. Ол мектептің барлық жеріне орнығуы керек, оның барлық бұрыштарына, оның барлық кеңістігіне, барлық пәнге, барлық көрнекіліктерге, барлық бағдарламалар мен оқулықтарға, әдістер мен тәсілдерге. Ол әрбір тәрбиеші мен мұғалім-нің санасы мен жүрегін толтыру керек»                            Ш.А.Амонашвили
            ХХІ ғасыр – қатаң бәсеке ғасыры. Демек, әлемдік бәсекелестіктің жылдам дамуына ілесе алатындай білімді де тапқыр, дара тұлғаның тағдыры біздің қолымызға аманат ретінде тапсырылып отырғаны анық. Бүгінгі мектептің басты міндеті – өзіндік ой көзқарасын ашық айта алатын, өмірге бейім тұлға қалыптастыру мақсатында баланың жалпыадамзаттық құндылық адамгершілік, рухани ішкі жан дүниесіне әсер ету арқылы өзін-өзі дамытуына ықпал жасау. Оқыту үдерісіне жалпыадамзаттық құндылықтарды енгізу арқылы адамның рухани өсуіне жағдай жасаймыз. Мәңгілік құндылықтар білімнің негізгі өзегі болып табылады. Жалпыадамзаттық құндылықтарды адамның бойына жарыққа шығару ізгілікке апарады, яғни, мінезін, ішкі жан дүниесін өзгертуге болады. Адамның жақсылыққа ұмтылуы, ақиқатқа жүгінуі оның болмысынан ішкі жан дүниесінде белгілі бір құндылықтардың бар екендігінің дәлелі. Қазіргі заманда ғылым мен білім ақпараттық технология, техника қаншалықты қарыштап дамыған сайын, адамгершілік рухани әлеміміз, жалпыадамзаттық құндылықтарымыз артта қалып бара жатқандай сыңайлы. Террористік актілер, соғыстар, суицид, қоршаған ортаның ластануы, түрлі аурулар, тастанды балалар, қараусыз қалған қарттар т.б. сияқты құбылыстарға куә болудамыз. Шындығында, руханилықсыз ғылым, мінез-құлықты жетілдірмейтін оқыту, адамгершіліксіз білім, моральсіз бизнес қоғамға үлкен зиян келтіреді. Адамгершілігі жоқ интеллектінің өз технологияларымен әлемге әкелер қаупі орасан зор.
           Сондықтан рухани-адамгершілік білім беру үдерісінде оқушыларда жоғары адамгершілік қасиеттерді дамыту маңыздылығы арта түсуде. Бұл міндет жер бетінде өмірді сақтап қалу міндетімен бара-бар десе де болады. Бұл аталған рухани адамгершілік тәлім-тәрбиенің барлығы мектеп оқушыларын оқыту, тәрбиелеу үдерісінде жүзеге асады. Алайда, мектепішілік қосымша сыныптан тыс жұмыстардың да өзіндік маңызы зор болып келеді. Қазіргі таңда рухани-адамгершілік білім беруді оқу-тәрбие үдерісімен ықпалдастыру кезек күттірмейтін міндетке айналып отыр. Жалпыадамзаттық құндылықтарды сыныптан тыс іс-шараларға енгізу тәжірибесі оның нәтижелілігіне көз жеткізді. 
           Сыныптан тыс оқыту мұғалімнің ұйымдастыру шеберлігімен іске асады. Сабақтан тыс іс-шараларда мұғалімнің жеке басы үлгісі өте маңызды. Олар балалар үшін тәлімгер және шабыт көзіне айналуы керек, сол сияқты кез келген жағдаятты құндылықтарды енгізуге ықпал ететін құрал ретінде пайдалану үшін мейлінше шығармашыл және зерделі болуы керек. Мұғалімнің әр сөзі ісімен дәлелденіп жатса, моральдық-адамгершілік тақырыбына айтылған кез келген әңгіме өз жалғасын тауып жатса, онда айтылған сөз балалардың жадында сақталып қалатыны ақиқат. Сонымен қатар сыныптан тыс оқыту әр түрлі жұмыстар арқылы іске асады. Сол жұмыстар арқылы оқушылардың бос уақыттарын тиімді пайдалануға, өз қабілетін танып білуге, қосымша жұмыс жасауға үйретіп, дүниетанымын кеңейтеді және де оқушылардың сыныптан тыс уақытта шығармашылық ізденістерін, өзіндік қабілеттерін  және қоғамдық қарым-қатынасын қалыптастырып, өзіндік талдау, жинақтау, жұмыста шапшаңдық таныту, өз ойын әдеби тілмен өрнектей білуге машықтандыру. Оқушылардың оқу тәрбие үдерісінде алған білімдерін әрі қарай дамытуға мүмкіндік жасап, қабілеттерін шыңдау. Жаңа уақыт талаптарына жауап бере алатын, кәсіби білікті, бәсекеге барынша қабілетті оқушыларды даярлап, олардың бойында рухани адамгершілік қасиеттерді қалыптастыру, еңбекке баулу, қайырымдылыққа үйрету және әртістік қабілетін ұштау, оны дамытуға ықпал ету. Сыныптан тыс жұмыстар оқушылардың қабілеті, икемі, дарыны, жеке ынтасы негізінде ұйымдастырылады және бірнеше салаға бөлінеді. Сыныптан тыс қосымша жұмыстарға төмендегілерді жатқызуға болады: қайырымдық акциялары, апталықтар, спорт, драма үйірмесі, пікірталас, клуб, ақындар бұрышы, серуендер, ғылым, спорт күндері.
Оқудан тыс шаралардың маңызы: 
1. Оқушылардың бойына ізгі қасиеттерді дамытады;
2. Балалардың қоғамдағы әлеуметтік-мәдени ортамен үйлесімді байланысын қалыптастырады; 
3. Балаларды мәдениетті адамдарға тән адамгершілік нормалармен таныстырады;
4. Жеке тұлға ретінде әр оқушының жеке ой-пікірімен санасып, шығармашылық іс-әрекеттер арқылы өзін-өзі айқындауға басшылық жасайды; 
5. Табиғат байлықтарына жауапкершілікпен қарайтын тұлға қалыптастырады; 
6. Оқушылардың патриоттық қасиеттерін арттырып, Отанын, отбасын, достарын, мектебін сүюге тәрбиелейді;
7. Оқудан тыс шаралар арқылы құндылықтарды енгізеді; 
8. Спорт арқылы ұжымға, бірлікке, қамқорлыққа үйренеді; 
9. Дискуссия – дұрыс шешім қабылдау, татулыққа, сыйлауға, тыңдай білуге баулиды; 
10. Кез келген құндылықты ала отырып, драмалық үйірмелерде оқушыларға жазуға, рөлдерге бөлуде ішкі сұлулығын көрсетуге ықпал етеді;
11. Қайырымдылық акциясы. Оны қабырға газеті, сайт арқылы жүзеге асыруда қайырымдылыққа үйретеді; 
12. Клубтар (сурет, қолөнер) ұйымдастыру. Бұйымдарды сыйлық түрінде сүйіспеншілікпен сыйлауға үйретеді;
Оқудан тыс тәрбие жұмысының ерекшеліктерін ескере отырып, оның тиімділігінің айқындаушы талаптарын басшылыққа алдым: 
- оқудан тыс жұмыстарды ұйымдастыруда және өткізуде міндетті түрде мақсат қою;
 - бастамас бұрын күтілетін нәтижені анықтап алу қажет (бұл жалпы мақсатқа жетуге септігін тигізетіндей , міндеттерді дұрыс қоюға көмектеседі);
- оқудан тыс тәрбие жұмысында әр балаға риясыз сүйіспеншілікпен, оңтайлы тәсіл қажет; 
- оқудан тыс тәрбие жұмысын ұйымдастыру барысында педагог үнемі шығармашылықпен ізденісте болуы керек.
Енді осы аталған сыныптан тыс жұмыстарға жекелей тоқталар болсақ:
Қайырымдылық акциясы - мектеп аясында өткізіледі және ұжым мүшелерінің бір-біріне игі ықылас білдіріп, өзара рухани және материалдық көмек көрсетуіне бағытталады. Ол күнкөрісі төмен, көпбалалы және жағдайы жоқ отбасылардан шыққан балаларға, жетім балалар мен ата-анасының қамқорлығынсыз қалған балаларға тек материалдық қана емес, рухани қолдау көрсетуді көздейді. Сонымен қатар оқушылар мен мұғалімдер ұжымының біртұтас тілектестік, сыйластық, жанашырлық, қамқорлық сезімдерін оятып, бір-біріне көмек көрсету, құрметтеу белсенділігін арттырады.
Соның бір дәлелі ретінде мектеп бойынша мектеп ұжымы мен оқушыларға рухани қолдау көрсету мақсатында «Мейірімді жүректер ынтымақтастығы» тақырыбында қайырымдылық акциясын өткіздік. Акция барысында таңертең мектеп ұжымында жұмыс жасайтын мұғалімдер мен техқызметкерлерді есік алдында күтіп алып, мектепте өтіп жатқан акцияның тақырыбы мен мақсат-міндетімен таныстырып, сиқырлы қорап ішіндегі айнаға қаратып, сонан кейін қорап ішінен жақсы қасиеттер жазылған гүлді алғыздық. Шынында да мектеп ұжымы өздері таңдаған жақсы қасиеттердің өз бойында бар екенін еске түсіріп, қатты қуана білді.

«Мейірімді жүректер ынтымақтастығы» қайырымдылық акциясында мектеп оқушыларына қағазға  жақсы қасиеттер жазылған тәтті үлестірілді. Оқушылар да тәттіге жапсырылған жақсы қасиеттер өз бойларында бар екенін, өзгеге көмектесіп, жақсылық жасағаны туралы өз ойларын айтып, алғыс білдіріп, қатты қуанды.

Оқудан тыс іс-әрекетті ұйымдастыратын кезде мектеп психологтарымен ақылдаса отырып, үйден оқитын, мүмкіндігі шектеулі оқушыларды қатыстыра отырып, қайырымдылық акциясын өткізуді жоспарладым. Сынып оқушыларына акцияның жоспарын, мақсатын алдын ала таныстырдым. Жобаның дайындық кезеңінде сынып оқушыларымен ерекше  білімді қажет ететін балалардың үйлеріне барып, олармен танысып, сабақтарына жәрдем бердік.  «Біз әрдайым жаныңдамыз» тақырыбында өткен қайырымдылық акциясына 7-8- сынып оқушылары, мектептің «Жас ұлан» қоғамдық бірлестігінің мүшелері, ата-аналар мен мұғалімдер қатысты. Акцияның мақсаты: мектептегі «Жас ұландар» тобы мен үйден оқитын балаларды бірін-бірімен достық қарым-қатынас жасауға, сыйлауға құрметтеуге тәрбиелеу. 

Қайырымдылық акциядан кейін мектепте міндетті түрде қорытынды концерт ұйымдастырылады. Онда оқушылар рухани-адамгершілік қасиеттерді дәріптейтін шаралар жоспарлайды. 

Драма үйірмелері - бұларға жататындар түрлі тақырыптардағы қойылымдар, ертегілер, театрландырылған қойылымдар. Драмалық үйірмеде оқушылардың белгілі бір құндылықтар туралы көріністер жасауларын рөлдерге бөліп, ойнап берулерін ұйымдастыруға болады.
Олардың мақсаты: оқушылардың ертегі, әңгіме, өлең тыңдауға, шығарманың мағынасын түсінуге, кейіпкерлерді бағалауға, рухани-адамгершілік қасиеттерді сипаттауға ниеттенеді және жақсы-жаман мінез ерекшеліктерін ажыратуға үйренеді.

      Пікірталас дегеніміз – бұл адамдардың белгілі бір тақырыптар төңірегінде талқылау жүргізуі болып табылады. Оқушылар пікір алмасу арқылы шешендік өнерге өз пікірін көпшілік алдында қорғай алуға, тапқырлыққа, сонымен қатар жағымды бәсекелестікке түсе алады. Оның дискуссия, дебат, дөңгелек үстел сынды түрлері бар. Яғни, ойын ашық айтуға, пікірін білдіруге дағдыландырады.

        Сыныптық іс-шараларда ең бастысы оқушының қажеттілігін ескеру керек. Жоғары сыныптардағы оқушыларды өмірлік құндылықтар жайлы әңгімелер қызықтырады. Мәселен, болашақ жайлы, мамандық, достық, отбасы, т.б. мәселелер. Оларды өмір мен өлім құпиясы, адамның ерік-жігерлі болуы, батылдығы, адам өмірінің мәні, өмірдегі орны ерекше толғандырады. Сонымен қатар түрлі елдерге саяхат, экскурсия қызықтырады, нағыз махаббат, таңқаралық нәрселер еліктіреді. Егер де мұғалімдер осы тақырыптар төңірегінде олармен пікірлесе алса, онда олар өздерінің ізденісін, танымын танытар еді. Осы мақсатта мектебімізде өзін-өзі тану пәні аясында «Адам өмірі – басты құндылық»,  «Өмір, қымбатсың маған», «Мейірімділік шуағы», «Өмір жолын таңдау» деген сынды түрлі тақырыпта жоғары сынып оқушыларымен пікірталас, диспут жүргізіліп отырады. Оқушыларға өз ойларын ашық айту, пікірлерін білдіріп отыру ұнайды және олар әрдайым пікірталас тақырыптарын өзгертіп отырғанды қалайды.  Сонымен қатар «Жүрегім жылулыққа толы», «Жан жылуымыз Сіздер үшін!», «Досыңа сыйла!» атты түрлі қайырымдылық іс-шаралар ұйымдастырылып, одан түскен материалдық немесе қаржылай дүниелерді оқушыларымыз өз сыныптарындағы достарына, мүмкіндігі шектеулі балаларға сыйға беріп, адами тұрғыдағы құндылықтарды дәріптеп, іс жүзінде көрсетіп отырады. Мектепішілік драма үйірмелерінде «Ертегі елінде», «Адамгершілік бастауы», «Жақсылық деген не?» т.б. тақырыптардағы ертегілер, театрландырылған  қойылымдар оқушылармен бірге ұйымдастырылып көрсетіледі. Осындай сыныптан тыс іс-шаралар арқылы ұжымның, жалпы оқушылардың ұйымдық іс-әрекеттері қалыптасып, олардың ортақ іс-әрекеттерінің мәдениеті артады. Әр оқушы өз бойынан табыла бермейтін өзгелердің бойындағы жақсы қасиеттерді көреді. Жақсы адамдық құндылықтарын толықтырып отырады.
«Керексіз заттар сөйлейді»  жаттығуы.
       Қағаз қиындыларын , жазылған парақтарды біз үнемі қоқысқа тастаймыз. Ал сол заттарды оқушыларға беріп үзіліс кезінде «Көңілді үзіліс» жасауға болады. Тапсырма оқушыларға берілгенде оқушылар аса қызығушылықпен қатысып, керексіз заттарды сөйлетуге болады. 

«Хаттар сөйлейді» жаттығуы
Ата-ана мен оқушылардың ынтымақтастығын арттыру мақсатында ата-аналар мен оқушылардың бір- біріне арнап жазған хаттарын  жиналыстарда қолдануға болады. Ата-ана өз баласының хатын оқығанда, не оқушы өз ата-анасының хатын оқығанда шынында керемет сезімде болып, бірін бірі түсінуге, сыйластықтары одан әрі артуына көп көмегі тиеді.

Жалпы алғанда, адамгершілікпен қызмет етіп, өзгелерді қуанту үшін қайырымдылық көрсеткен адамның мәртебесі әрқашан биік болады демекші біз, мұғалімдер, әруақытта ойымыз, сөзіміз, ісіміз бір жерден шығатын, жанымыз ізгілікке толы болып, сыныптан тыс шараларды рухани-адамгершілікке, жалпыадамзаттық құндылықтарға негіздей білсек, талай Кемел адамдарды тәрбиелеп шығамыз.
«Бала – толтыруға арналған сауыт емес, жағылуға тиісті шырақ» демекші балалардың шырағын жалпыадамзатқа негізделген адами құндылықтар негізінде жағайық деген оймен өз ойымды түйіндегім келеді.

